Поискӧвӧй отрядъяслӧн удж - том йӧзлысь ас му дорӧ муслун воспитайтӧмын торйӧдны позьтӧм юкӧн

Та йылысь висьталіс Коми Республикалӧн Веськӧдлан котырса Веськӧдлысь Владимир Тукмаков кыпыд митинг-церемония дырйи, кутшӧмӧс сиӧма Сӧветскӧй армияса салдат, 1941-1945 воясся Айму вӧсна Ыджыд тышын участвуйтысь Александр Елфимовӧс гуалӧмлы.

«Аттьӧала найӧс, кодъяс асланыс зіля участвуйтӧмнаныс, 74 во мысти, отсалісны боечлы аддзыны покой чужан коми муын. Тайӧ и «Радар» ленинградскӧй поискӧвӧй отрядӧ пырысьяс, кодъяс тавося косму тӧлысьын кыпӧдісны боечӧс Ораниенбаумскӧй плацдарм вылын. И «Северная звезда» Коми Республикалӧн отрядса поисковикъяс, кодъяс отсалісны вайны боеч Александр Елфимовлысь шойсӧ да ас кӧлуйсӧ да отсасисны ичӧт чужанінас тані, Сёйты деревняын, сійӧс гуалӧмлы сиӧм церемония котыртӧмын. И военкоматса, меставывса асвеськӧдлан органъясса уджалысьяс, кодъяс сідзжӧ сетісны отсӧг тайӧ тӧдчана да бур уджын. И, дерт жӧ, рӧдвужыс, кодъяс став тайӧ восӧ видзисны войнаса герой йылысь паметь», - гӧгӧрвоӧдіс В.Тукмаков.

Дінмулӧн министръяс кабинетса веськӧдлысь казьтыштіс, мый Айму вӧсна Ыджыд тыш воясӧ Коми Республикаысь фронт вылӧ босьтісны 170 сюрс гӧгӧр мортӧс. Некымын сюрс салдатлӧн судьбаыс ӧнӧдз на абу тӧдса. 

«Лыддя, мый история йылысь паметь видзӧмыс, юӧрсӧ том войтырлы сетӧмыс зэв колана, торйӧн нин Коми Республикаса Юралысь Вячеслав Михайлович Гайзерӧн индӧм Ас му радейтан воӧ, коді сідзжӧ сюся тӧждысьӧ салдатъяслысь паметьсӧ, кодъяс дорйисны миянлысь страна да бӧр эз воны фронт вылысь, нэммӧдӧм вӧсна. Кадлысь йитӧдъяс видзан инструментъяс пиысь ӧтиӧн лоӧ республикаса поисковикъяслӧн удж, кодъяс 13 во уджалігӧн вӧвлӧм тыш инъясысь аддзисны да гуалісны чужан муӧ республикаын чужлӧм 12  боечлысь шойсӧ. Тайӧ нырвизьын республикаса Веськӧдлан котыр и водзӧ кутасны отсавны поискӧвӧй отрядъяслы организационнӧй юалӧмъяс решитӧмын Коми Республикаса том йӧз агентствокӧд ӧтув. Поисковикъяслысь уджсӧ колӧ пыртны быдмысь войтырӧс ас му радейтны велӧдан мероприятиеяс лыдӧ», - тӧдчӧдіс В. Тукмаков.

***Александр Андреевич Елфимов чужис 1911 воӧ Сыктывдін районса Сёйты грездын, усис Ленинградскӧй фронт вылын 1941 вося ӧшым тӧлысьӧ. Коми Республикаса Паметь небӧгын пасйӧм серти лыддьысис юӧртӧг вошӧмаӧн. 
